
Nunat Avannarliit Killiit Siunnersuisoqatigiiffiata kaammattuutitut aalajanger-
sagaanik nr. 2/2012-imik, ataani allassimatut oqaasertalimmik, Inatsisartut ta-
persiinissaannik Inatsisartut aalajangiiffigisassaattut siunnersuut: 
Nunat Avannarliit Killiit Siunnersuisoqatigiiffiata Savalimmiuni Naalakkersuisu-
nut, Kalaallit Nunaanni Naalakkersuisunut Islandimilu Naalakkersuisunut kaam-
mattuutigaat apeqqutit issittumut tunngasut eqqarsaatigalugit nunat suleqati-
giinnerannik sakkortusaanermik aallartitseqqullugit, kiisalu suliassaqarfinni nu-
nat ataatsimut soqutigisaqarfigisaanni taamatullu ilioriusissiornissamut isuma-
qatigiissuteqarfigisinnaasaanni Issittoq eqqarsaatigalugit nunat avannarliit kil-
liit ataatsimut ilioriusissiornissaannik sulissuteqaqqullugit. Siunnersuisoqati-
giiffiup taamatuttaaq naalakkersuisut qinnuigaat nunani pineqartuni nunanut 
allanut naalakkersuisut akuttunngitsumik ukiumoortumik minnerpaamillu ukiut 
marlunngorneri tamaasa naapeqatigiittarnissaannik apeqqutit issittumut tun-
ngasut kiisalu apeqqutit allat nunat avannarliit killiit ataatsimut soqutigisaqar-
figisaat oqallisigalugit. Ataatsimiinnerit taakku Nunat Avannarliit Killiit Siun-
nersuisoqatigiiffiata ukiumoortumik ataatsimiinnerinut atatillugu sapinngisamik 
ingerlanniarneqartassapput. 
(Aallartitat siulittaasuat) 
 
 
Silaannap pissusaata allangoriartornera ilutigalugu issittumi nunat soqutigineqaleriartor-
nerat annertusiartorpoq, tamatumalu nassatanik aamma nunat avannarliit inukittunngu-
anik inullit Naalagaaffinnik nukittunerusunik tatineqariartorput.  Apeqqutit issitumut tun-
ngassuteqartut isummersorfigineqarnerani pissusissamisoorpoq issittumi nunaqartut 
apeqqutit issittumi inuunermi tunngassuteqartuni isummersoqataallutik aaliangiiniarner-
mi peqataallutillu tusaaneqarnissaat nukittorsassallugu.  
 
Inuit Ataqatigiit isumaqatigaarput 2012-mi Ilulissani Nunat Avannarliit Killiit Siunnersui-
soqatigiiffiata aalajangersimasumik qulequtaqartitsilluni ataatsimeersuartitsinerani siun-
niunneqartup nunatsinniit peqataaffigineqarnissaa. 
 
Nunat pineqartut tassa Savalimmiut, Island, Kalaallit Nunaalu inuutissarsiornermi so-
qutigisanik arlalissuartigut ataatsimoorussaqarput qularutiginngilarpullu soqutigisap 
ataatsimoorunneratigut tusaaniarneqarnissarput nukittorsarneqarsinnaasoq.  
 
Assersuutissaqqissut ilagaat ukiuni kingullerni aalisarnermi pisut, makrillinik aalisarnermi 
saqittaannermi nunat avannarliit Killiit Naalagaaffinnik nukittunerusunik tatineqarnerat 
ataatsimoorullugu iliuuseqarfigineqarsinnaasoq. Tassa inuutissarsiornitsinni ataatsimoo-
russaqarpugut, ataatsimut isumaqarnermik nittarsaassinikkut nukittunerusumik inissiffi-
giniarsinnaasatsinnik, silaannap allangoriartornerata nassataanik aalisakkat ingerlaar-
fiisa angornerisa nassataanik nunat assigiinngitsut pisarisartagaasa naleqqussartaria-
qarnerat suliassaavoq imaannaanngitsoq ataatsimoorfigalugu erseqqissaaffigisariaqartoq. 
 
Silaannap allanngornerata kingunerisaanik imaani uumassusillit ingerlaarfiisa allanngor-
neri naleqqussarfigisariallit suleqatigiissutigisinnaavagut. Immap pisuussutaanik nerisa-

qarnigut nunarsuarmioqatigiinni akueriumaneqanngitsut soorlu puisit arferit il.il. pillugit 
suleqatigiinnissarput pisariaqaqaaq suleqatigiissutissaaleqinngeqaagullumi. 
 
Taamaammat Inuit Ataqatigiit pissusissamisoortutut isigaarput Nunat Avannarliit Killiit 
Siunnersuisooqatigiivisa ataatsimiineranut atatillugu minnerpaamik ukioq allortarlugu 
nunat pineqartut Nunanut allanut Naalakkersuisuisa naapittarnissaat. 
 
Taamatut oqaaseqarluta siunnersuut taperserparput. 


